
棄之不理，荒蕪無依。世傳之方，壬子丸宜，乾坤之機，夫婦之道，人能行之，後裔可紹。但須養氣，以還其元。如氣不養，精以蕩顛。惜神馭氣，以養其精。精不外用，固守於中。守中勿失，天命之根。逆則成聖，順則生人。易云：「君子修之則吉，小人悖之則凶。」體以結氣，氣以養體。陽非陰不生，陰非陽不化。汞龍屬用，易於飛明；鉛虎屬體，易於藏幽。龍汞逐火而變散，仗虎鉛以水而攝之；鉛虎藏幽而伏匿，仗汞火化而抽之。所謂『抽鉛添汞』，鉛豈能抽？鍊久自還。因陽復久而陰化為氣，鉛不待抽，而成囂塵。所謂『汞能枯鉛』，非鍊鉛枯而死汞耳，是不抽鉛，而鉛自抽也。添汞者，汞從何添？煉久自返為形，繇陰助久，而陽受為質，汞不待添，而自立基址。所謂『母能養子』，鉛枯汞乾耳。是不添汞，汞自添也。外丹亦不過二氣符結而成矣。」


築鉛品第六

真君曰：「鉛為命基，主乎身中。性不純真，藉此行功。須察氣質，採築根萌。丹生北海，應水雷屯；藥種南宮，符山水蒙。二氣互感，萬化繇成。真人潛淵，得朋乃從。腎氣傳肝，肝氣傳心，心氣變液，液攝金精，金蟾吐輝，赤蛇盤之，白虎逐物，青龍御之，鉛精無位，逐情有隅，神無生滅，因物而隳。心曰棲神，腎曰寓精，黃庭氣穴，鼎爐之名，縷絡相連，兀兀如存。有形之中，而尋無形，因命見性，實性之因；無形之中，而尋有形，因性見命，故曰虛心。性本天賦，自然而成；命本形靈，築鉛海內。採汞天中，運鉛之英；歸汞之中，精生於靜，而感乎動。心液運火，下交腎宮；腎火靜華，一陽上蒸。乘氣翕昇，循之旋繞，百骸貫通，神得以藏，精得以靈。如天降陰，夏至初生，𠪾秋至冬，陰降已極，復陽地中，陽伏垂久，氣盈必昇，勃然發

